
KRIMINALISTIČKO PROFILIRANJE I
FENOMENOLOGIJA MASOVNIH,
NEKONTROLISANIH I SERIJSKIH UBISTAVA

Apstrakt: Masovne, nekontrolisane i serijske ubice zauzimaju značajno mjesto u sa-
vremenoj, masovnoj kulturi. Za ovakvu (anti)reputaciju ponajprije je zaslužna „sedma
umjetnost’’ – filmovi, a naročito serije. Fenomen koji je dostupan širim masama podlo-
žan je iskrivljenim interpretacijama, generalizacijama i stereotipiziranju. Dakle, osobine
i ponašajne karakteristike masovnih, nekontrolisanih i serijskih ubica okružene su mi-
tovima i nedovoljnim razumijevanjem njihove suštine i fenomenologije. Stoga je prvi
cilj ovog rada predstaviti i objasniti definicije glavnih pojmova vezanih za homicide.
Potom, prikazati statističke podatke i rezultate dosadašnjih istraživanja, a sve u cilju
razbijanja mitova o masovnim, nekontrolisanim i serijskim ubicama. Poseban naglasak
stavljen je na treći cilj: opisivanje toka i sadržaja kriminalističkog profiliranja, uz isti-
canje njegovog psihološkog aspekta. Opisane su i žene-serijske ubice, te teroristi, kao
zasebna grupa počinilaca.

Ključne riječi: masovne ubice, nekontrolisane ubice, serijske ubice, profiliranje, vikti-
mologija, forenzička psihologija, homicid, terorizam.

Uvod

Ubistva, naročito ona serijske prirode, opterećena su senzacionalizmom,
prvenstveno u vidu medijske pažnje koja se poklanja njihovim počiniocima i
načinom na koji su izvršena (lat. modus operandi – M.O.). Dodatno, sami pro-
fajleri učestvuju u dodatnoj mistifikaciji ovakvih kriminalnih djela, insistirajući
na pripisivanju uspjeha vlastitim sposobnostima uvida (Rašić i dr. 2012).

Serije kao što su: „Profajler’’ (Profiler), „Zločinački umovi’’ (Criminal mi-
nds), „Milenijum’’ (Millennium), „Dekster’’ (Dexter), „Hanibal’’ (Hannibal) i
„Pravi detektiv’’ (True Detective) prikazuju i potvrđuju opšteprihvaćeni prototip

serijskog ubice u pop-kulturi. Slično je sa sljedećim filmovima: „Zodijak’’ (Zo-
diac), „Sedam’’ (Seven), „Američki psiho’’ (American Psycho), „Henri: Portret
serijskog ubice’’ (Henry: Portrait of a Serial Killer), „Kad jaganjci utihnu’’ (The
Silence of the Lambs), „Crveni zmaj’’ (Red Dragon), „Građanin X’’ (Citizen X) i
„Lovac na ljude’’ (Manhunter).

Višestruka ubistva mogu se smjestiti ne samo unutar kulturalnog i krimi-
nalističkog, već i antrolopoškog, psihološkog, sociološkog, pravnog i političkog
okvira. Zadatak svih onih koji pokušavaju ponuditi nepristrasne opise, objaš-
njenja i prikaze ovakvih ubistava jeste da iznose činjenice, empirijski priku-
pljene podatke, uz primjere odgovorne prakse i saznanja sticana višegodišnjim
neposrednim  ili posrednim kontaktima sa pomenutim profilima ubica. Ova-
kva saznanja mogu poticati od samog autora, korespondencije sa ekspertima
ili analize relevantnih naučnih i stručnih radova u ovoj oblasti. U skladu s tim,
definisana su sljedeća tri cilja ovog članka:

1) Napraviti distinkciju između različitih vrsta ubistava, pozivajući se na
dogovorene kriterijume koji omogućavaju njihovu adekvatnu klasifi-
kaciju.

2) Razbiti mitove o (naročito) serijskim ubicama, referirajući se na stati-
stiku i rezultate istraživanja.

3) Detaljno opisati proces kriminalističkog (uporedo i psihološkog) pro-
filiranja i istaći njihove domete (prediktivnu moć), te ograničenja
(metodološki oprez koji mora biti prisutan od početnih/radnih hipo-
teza, preko preliminarnog, revidiranog, pa sve do kompletnog profila).

Osnove kriminalističkog i psihološkog profiliranja

Kriminalističko profiliranje je sveobuhvatan proces koji počinje prikuplja-
njem podataka sa mjesta zločina, smještanje podataka u kontekst (formulisanje
hipoteza o počiniocu, žrtvi/ama i njihovom odnosu, te potencijalnim aktivno-
stima počinioca u budućnosti), donošenje odluka o daljim aktivnostima (traga-
nje za počiniocem i njegova identifikacija), sprovođenje odluka u djelo, revizija
prethodnih hipoteza (o profilu ličnosti i ponašanja počinioca) usljed novih do-
kaza i saznanja, planiranje pregovaranja sa počiniocem (ukoliko je to potreb-
no), privođenje počinioca, njegovo ispitivanje, te intervju s počiniocem kako bi
se utvrdila validnost profila. Svakako, kriminalističko profiliranje je spoj nauke
i struke, jer nauka upozorava da ne treba donositi preuranjene zaključke, te da
se treba držati provjerene metodologije prilikom pristupa određenom fenome-
nu, dok struka ima direktan dodir sa predmetom istraživanja i spoznaje. Ipak,
debate oko toga treba li se kriminalno profiliranje većim dijelom oslanjati na
nauku, na struku ili je ono jedna vrsta „umjetnosti’’, odnosno zanata u okviru te
struke, aktuelne su i dan-danas (Muller 2000).

Kriminalističko profiliranje nije moguće bez tima stručnjaka: inspektora,
detektiva, informatičkih stručnjaka, psihologa i psihijatara, patologa, eksperata
za terorizam i slično. Dakle, riječ je o udruženom  radu grupe eksperata, koji
posjeduju akumulirano iskustvo u svojoj struci (u vidu suočavanja sa velikim
brojem slučajeva npr. serijskih ubistava), praktičnu mudrost, hrabrost i česti-
tost, socijalnu osjetljivost, iskrenu posvećenost svojoj profesiji, sposobnost em-
patije sa žrtvama i sposobnost zauzimanja perspektive počinioca (kako bi se
mogli predvidjeti njegovi sljedeći koraci i steći uvid u primarnu motivaciju koja
ga pokreće).

Kriminalističko profiliranje se najčešće primjenjuje u slučaju sljedećih gru-
pa počinilaca ozbiljnih protivzakonitih djela (Douglas i dr. 1986):

а) silovatelji (na osnovu vrste odnosa sa žrtvom; mjesta na kojem je oteta,
napadnuta i/ili ostavljena; eventualnog verbalnog kontakta sa njom i
slično, zaključuje se o vrsti i sadržaju fantazija počinioca, te njegovom
budućem ponašanju);

b) piromani (imajući u vidu učestalost postavljanja požara, sredstava koje
počinilac koristi u ove svrhe, lokacija požara... pokušava se utvrditi ličnost
i motivacija piromana, kao i anticipirati njegova naredna aktivnost);

c) serijske ubice vođene seksualnim nagonima, agresivnim porivima i žud-
njom (ona su naizgled slučajna, stoga je osnovni zadatak tima struč-
njaka u kriminalistici i psihologiji/psihijatriji da pronađu relativno
jasan obrazac u djelovanju ove vrste počinilaca, na osnovu dostupnih
dokaza, podataka i informacija);

d) otimači (uz ograničen verbalni kontakt, te kontakt sa njihovom poro-
dicom i prijateljima, pregovarači i profajleri nastoje steći uvid u lič-
nost, motivaciju i stil života počinilaca, a sve u cilju uspješnijeg prego-
varanja i oslobađanja što više talaca) i

e) anonimni autori pisanih i usmenih prijetnji (na osnovu korištenog
rječnika osobe od koje potiču ove prijetnje, pokušava se odrediti njen
karakterističan potpis; riječ je o psiholingvističkoj analizi, iz koje se
donekle može zaključiti o polu, starosnoj dobi, socioekonomskom sta-
tusu i još ponekim karakteristikama počinioca).

Psihološko profiliranje je uži pojam u odnosu na kriminalističko profilira-
nje. Zapravo, ono je nemoguće bez uzimanja u obzir forenzičkih dokaza koji
svjedoče o fizičkom tragu određenog zločina. Psihološkim profiliranjem, ovaj
aspekt povezuje se sa emocionalnim, konativnim (motivacionim) i (anti)soci-
jalnim aspektom datog zločina. Psihološki profil trebao bi biti pouzdan, validan
i koristan rezultat istraživanja i promišljanja o izvjesnom zločinu. Kako psiho-
logija i psihijatrija nemaju snagu prirodnih nauka, ostavljaju mnogo prostora za
subjektivne procjene, tumačenja, projekcije i anticipacije. Stoga svaku hipotezu
o ličnosti, ponašanju i afektivnom stanju počinioca treba uzimati s rezervom i
potkrepljivati argumentima, fizičkim dokazima i odgovarajućim dijelovima iz-
vještaja policijskih službenika sa mjesta zločina.

Klasifikacija ubistava, sa akcentom na masovna, nekontrolisana i
serijska ubistva

Ugrubo, ubistva se mogu podijeliti na suicide i homicide (ubijanje drugih
osoba ili grupe ljudi). Homicidi se mogu podijeliti na reaktivne i instrumental-
ne (Woodworth i Porter 2002). Reaktivna ubistva nastupaju iznenadno, usljed
impulzivnosti, percepcije štete, nedostatka kontrole ili osjećaja povrijeđenog
dostojanstva. Suprotno, instrumentalna ubistva nemaju kao primarni cilj ubi-
janje određene osobe ili grupe ljudi, već postizanje nekog drugog cilja (npr.
sticanje materijalne dobiti; zadovoljavanje potrebe za dominacijom; parafilične
tendencije tipa nekrofilije, odnosno tanatofilije...).

Slijedi klasifikacija homicida po broju žrtava, događaja i lokacija, te s ob-
zirom na period neaktivnosti, mirovanja ili „hibernacije’’ ubice (eng. cool-off
period), prikazana u tabeli 1 (prema Douglas i dr. 1986; Fox i Levin 2012).

Tabela 1. Klasifikacija homicida po stilu i tipu
Stil/tip Jednostruko Dvostruko Trostruko Masovno Nekontrolisano Serijsko
Broj
žrtava

1 2 3 4 ili više 2 ili više 3 ili više

Broj događaja 1 1 1 1 1 3 ili više
Broj
lokacija 1 1 1 1 2 ili više 3 ili više

Period
neaktivnosti ne postoji ne postoji ne postoji ne postoji ne postoji postoji

Kao što se može uočiti (tabela 1), period neaktivnosti ubice postoji samo
kod serijskih ubica. Kod iste kategorije počinilaca, potrebno je da su zločini (bar
tri) izvršeni na bar toliko različitih lokacija, te da su stradale bar tri osobe. Ma-
sovna ubistva razlikuju se po tome što je kriterijum vezan za broj žrtava postav-
ljen na 4+, dok je broj lokacija i događaja ograničen na jedan. Ukoliko počinilac
ubija u kratkom vremenskom periodu (npr. tokom nekoliko sati ili dana) na ne-
koliko lokacija, i to dvije ili više osoba, riječ je o tzv. nekontrolisanom ubici (eng.
spree1 killer). U nastavku ćemo se baviti masovnim, nekontrolisanim i serijskim
ubicama, a posebna pažnja biće posvećena posljednjoj grupi ubica.

Jedno istraživanje koje je obuhvatilo 100 masovnih ubica polučilo je sljede-
će rezultate (Fessenden 2000): polovina ih je počinilo samoubistvo ili su ubije-
ni, a većina je imala želju da se ubije; često ne pokušavaju pobjeći; obično nose
poluautomatsko oružje koje je pribavljeno na legalan način; u principu, davali
su neku vrstu upozorenja prije napada; često su iza sebe imali vojnog staža;
poneki su bili i studenti; obično nisu rasisti ili pripadnici neke sekte; često su
nezaposleni; nekoliko njih je bilo ženskog pola; obično nisu konzumirali alko-

29 U Merriam-Webster rječniku engleskog jezika (http://www.merriam-webster.com/dictio-
nary/spree), riječ spree je definisana na sljedeći način: pretjerivanje u određenoj aktivnosti
u kratkom vremenskom periodu, npr. nekontrolisano pijenje, pretjerana kupovina, nekon-
trolisano ubijanje, neobuzdano zabavljanje, neumjerena konzumacija hrane...

hol ili druge psihoaktivne supstance neposredno prije ili tokom napada; često
su imali psihičke probleme, dok, u principu, nisu bili potaknuti na ovakva djela
nasilnim sadržajima prikazivanim u vizuelnim medijima.

Počinioci označeni kao nekontrolisane ubice zaista nemaju mnogo kontrole
nad svojim djelima, odnosno zločinima. Po tome se, pored ostalog, razlikuju od
serijskih ubica. Oni su bjegunci čiji trag policija, u većini slučajeva, može lako
pratiti. Dva su argumenta za posljednje tvrđenje: beskrupuloznost i neobazri-
vost nekontrolisanog ubice (obično ne sakriva tragove, već nastavlja dalje ubi-
jati) kao i kratak vremenski period u kome ubija (lakše je povezati lokacije i za-
ključiti u kojem smjeru se počinilac uputio). Kako primjećuje Schechter (2003),
nekada nema dovoljno jasne razlike između nekontrolisanih i masovnih ubica,
pa se pojavljuje termin koji ih objedinjuje – podivljali/bijesni/razjareni ubica
(eng. rampage killer).

Cormier je sa svojim saradnicima (1972) skovao termin multicid, kako bi
označio ono što danas podrazumijevamo pod pojmom serijska ubistva. U me-
dijima se često miješaju pojmovi masovnih, nekontrolisanih i serijskih ubica,
na način da prve dvije grupe ubica obično smještaju u kategoriju serijskih ubi-
ca, jer na taj način vijest zvuči ozbiljnije, zanimljivije, sablasnije i misterioznije.
Otuda i pojava mitova o serijskim ubicama u svijesti neadekvatno i nedovoljno
informisane opšte populacije. Hickey (2013) navodi 12 mitova o serijskim ubi-
cama, te činjenice koje ih opovrgavaju:

1. Serijske ubice su, gotovo bez izuzetka, bijelci (po saznanjima ovog au-
tora, oko 20% su crnci).

2. Sve serijske ubice pate od neke vrste „ludila’’ (samo nekih 2–4% ova-
kvih počinitelja može se smjestiti u kategoriju neuračunjivosti – „ludi-
la’’, u pravnom smislu te riječi).

3. Sve serijske ubice su muškarci (ovaj autor navodi podatak o tome da je
među njima 17% žena).

4. Ovakav profil počinitelja ubija na desetke ljudi (zapravo, većina je ubi-
la manje od 10 ljudi).

5. Svi oni ubijaju iz seksualne požude (činjenica je da određeni broj ovih
počinilaca nema ovakvu motivaciju).

6. Sve njihove žrtve su probadane, pretučene, zadavljene i/ili mučene do
same smrti (u stvari, neke žrtve su otrovane ili upucane, odnosno, nisu
torturisane).

7. Sve serijske ubice su veoma inteligentne (u stvari, većina ih je prosječ-
ne inteligencije).

8. Sve serijske ubice ubijaju same (zapravo, četvrtina ovih počinitelja ima
bar jednog saradnika).

9. Za sve počinioce ovog profila karakteristična je velika mobilnost, na-
ročito u velikim državama kao što je to SAD (realnost je drugačija: ve-
ćina serijskih ubica se ne seli niti mnogo putuje, već ostaje u okvirima
svojeg lokalnog područja).

10. Većina serijskih ubica želi biti uhvaćena (mijenjanjem identiteta i za-
tiranjem tragova, jedan dio ovih počinilaca nastoji da nikada ne bude
uhvaćen).

11. Velika većina serijskih ubica ne može prestati ubijati (zapravo, određe-
ni broj ovih počinilaca može praviti duge pauze između ubistava, koje se
nekada mjere decenijama; drugi u potpunosti prestaju ubijati, odričući se
ove aktivnosti u korist nekih drugih socijalno-neprihvatljivih ponašanja).

12. Serijska ubistva su direktan rezultat seksualnog zlostavljanja koje su
ovi počinitelji pretrpjeli tokom djetinjstva (zapravo, djetinjstvo veći-
ne serijskih ubica obilježeno je odbacivanjem i napuštanjem od strane
značajnih drugih, ponajprije roditelja).

Cormier i saradnici (1972) su prvi koji su ponudili relativno jasan i obu-
hvatan okvir za karakterizaciju serijskih ubistava. Po ovim autorima, serijska
ubistva se mogu odrediti uz pomoć referiranja na sljedeći, po svojoj strukturi
šestodimenzionalni okvir opisa: motivacija počinioca (npr. dominacija, kontro-
la i moć nad žrtvama; nasilničke fantazije; nejasan, samo počiniocu shvatljiv
motiv...), tip žrtve (ranjiva, bespomoćna, posjeduje simboličku vrijednost za
počinitelja), odnos sa žrtvom (bez odnosa, seksualni odnos), vremenski period
(mjeseci, godine...), psihološko stanje počinioca (sociopatija, psihopatija, sadi-
zam, „ovisnost’’ o ubijanju – kompulzivno ponašanje) i pol žrtve (samo žene,
samo muškarci, žene i muškarci, djeca...).

Norris (1988) je identifikovao sedam psiholoških faza (stanja) kroz koje
prolazi serijski ubica. Prva je faza aure (eng. aura phase), koja obuhvata prolon-
giranu fantaziju o ubijanju, kao jedan vid povlačenja iz svijeta realnosti. Neke
buduće serijske ubice pokušavaju potisnuti ovakve fantazije, uz upotrebu alko-
hola i/ili ostalih supstanci koje mijenjaju stanje svijesti. Ova faza dobila je naziv
po jednom od stanja izmijenjene svijesti, koje je nalik na trans, a praćeno je
iluzijama, nekada halucinacijama, te iskrivljenom (distorziranom) percepcijom
prostora i vremena. Ovo stanje se naziva „aura’’, a obično prethodi epileptičnom
napadu ili napadu migrene. Stanje svijesti serijskih ubica u prvoj fazi kroz koju
prolaze najsličnije je, dakle, auri. Druga je faza „pecanja’’ (eng. trolling phase),
tj. namamljivanja žrtve. Primjeri manipulativnih  strategija kojima se serijske
ubice služe u ovoj fazi su: zavođenje, traženje pomoći oko nošenja stvari (npr.
budući ubica nosi štake, gips ili slično i moli prolaznika/cu da mu pomogne),
nuđenje prevoza i slično. Treća je faza „zavođenja’’ (eng. wooing phase), koja
se parcijalno preklapa sa drugom fazom. U suštini, ovdje budući serijski ubica
dobija naklonost i povjerenje osobe koja će kasnije postati žrtva. Četvrta faza
je hvatanje, odnosno zarobljavanje žrtve (eng. capturing phase). Tako budući
ubica može zavezati svoju žrtvu, zaključati je u nekoj prostoriji, omamiti odre-
đenom hemijskim sredstvom... Peta faza je proces ubijanja žrtve (eng. murder
phase), a šestu faza je označena kao faza totema/trofeja  (eng. totem phase).
Drugim riječima, faza totema predstavlja naviku određenih serijskih ubica da
uzimaju određeni dio tijela žrtve ili nešto što žrtva posjeduje: unutrašnji organ,
dio kože, pramen kose, narukvicu, naušnice, naočale, ličnu kartu, bankovnu

karticu... Može slikati mrtvo tijelo svoje žrtve i čuvati njegove fotografije, kao
i snimiti cijeli proces ubijanja, da bi kasnije bio u mogućnosti diviti se svom
„umijeću’’ i „uratku’’. Posljednja faza je faza depresije (eng. depression phase).
Nakon nekog vremena koje je proteklo od posljednjeg ubistva, serijski ubica
postaje anksiozan i/ili depresivan, osjećajući da ubistvo i sam profil žrtve nisu
ispunili emocionalnu prazninu  u njemu. Zapravo, njegove fantazije su djeli-
mično ispunjene, a ubistvo koje je počinio nije ga u potpunosti zadovoljilo, ne
pružajući mu trajni užitak, relaksaciju, niti osjećaj moći. Ova faza je vjerovatno
praćena nekim oblikom prve faze, jer poslije nje nastupa ponovno namamljiva-
nje žrtve (druga faza), te nastavak ubijanja. Dakle, riječ je o cikličnom procesu
koji se može prekinuti tako što ovaj profil počinitelja biva uhvaćen, ubijen, sa-
moinicijativno se preda, izvrši samoubistvo ili, u rijetkim slučajevima, prestane
ubijati ili to kompenzuje nekim drugim antisocijalnim djelovanjem.

Po klasifikaciji koju je ponudio FBI, serijske ubice se mogu podijeliti na or-
ganizovane (antisocijalne) i neorganizovane (asocijalne). Prva grupa se obično
dobro snalazi u društvu, djelujući prilagođeno i poprilično „normalno’’ (uo-
bičajeno). Međutim, njihova djela planski su usmjerena protiv društva, otuda
i naziv antisocijalne (organizovane) serijske ubice. Nasuprot njima, asocijalne
serijske ubice po pravilu nisu socijalno adaptirane, već su povučene, većinom
vodeći samački život. Njihova ubistva nisu tako precizno, detaljno i pažljivo
planirana, niti provedena u djelo, odakle i potiče drugi naziv za ovu kategoriju
(neorganizovani). Njihove karakteristike su nešto detaljnije prikazane u tabeli 2,
uz karakteristike mjesta zločina koje ostavljaju za sobom (prema Godwin 2000;
Hickey 2013; Muller 2000; Ressler i dr. 1988).

Tabela 2. Katakteristike i mjesta zločina organizovanih
i neorganizovanih serijskih ubica

Organizovane serijske ubice Neorganizovane serijske ubice
prosječna ili natprosječna inteligencija ispodprosječna inteligencija
među prvorođenom djecom među zadnjerođenom djecom
izražena maskulinost ima svoja tajna mjesta, noćni je tip
harizmatičnost slab interes za medijsku pažnju
izražene socijalne sposobnosti socijalna nezrelost
izražene seksualne sposobnosti; živi s rijetki izlasci u svrhu seksualnih odnosa ili
partnerom uspostavljanja partnerske veze; živi sam
visok stepen profesionalne i geografske
mobilnosti, tj. učestala promjena radnog
mjesta, organizacije i adrese stanovanja

živi i radi u ili blizu područja gdje je počinio
zločin; bavi se poslovima za koje nisu
potrebne neke značajnije kvalifikacije ili
vještine; otac mu je stalno ili često nezaposlen

disciplinovan značajne promjene ponašanja
kontrola emocija tokom zločina visok stepen anksioznosti tokom zločina
„forenzička osviještenost’’ je visoka „forenzička osviještenost’’ je slabo razvijena
premještanje tijela žrtve ostavljanje tijela žrtve ondje gdje je ona

ubijena
žrtvu obično nisu poznavali žrtva je obično počiniterlju bila poznata
sređeno mjesto zločina mjesto zločina je neuredno

Visoka „forenzička osviještenost’’ (eng. forensic awareness) podrazumijeva
zavidan nivo znanja i informisanosti o forenzičkim tehnikama otkrivanja tra-
gova i dokaza, a u cilju što teže identifikacije počinioca. Drugim riječima, za
organizovane serijske ubice karakteristična je opreznost i pedantnost na mjestu
zločina, kako ne bi ostavili otiske prstiju, svoju krv, komad odjeće, dlake, plju-
vačku, spermu i slično. Za razliku od njih, neorganizovane serijske ubice su ve-
ćinom nesmotrene, aljkave i nepažljive (tj. ne pridaju važnost detaljima koji bi
ih, u rukama organa gonjenja, mogli kompromitovati). Godwin (2002) navodi
da postoji i mješoviti tip serijskog ubice (dakle, čija ubistva imaju krarakteristike
i organizovanosti i neorganizovanosti), međutim, isti autor primjećuje kako je
o ovom tipu serijskog ubice rijetko raspravljano u literaturi. Wilson i saradnici
(1997) idu korak dalje, tvrdeći da skoro sve serijske ubice imaju karakteristike
organizovanih i neorganizovanih počinilaca, te da se ove karakteristike mogu
smjenjivati od ubistva do ubistva.

Za razliku od prethodno opisane dihotomne klasifikacije, Holmes i De Bur-
ger (1988) predlažu klasifikaciju serijskih ubica po tipu dominantne motivacije
koja ih pokreće. Prema ovom sistemu, šest je grupa serijskih ubica: vizionari;
misionari; počinitelji ovog profila koji ubijaju u cilju pribavljanja finansijske
dobiti; serijske ubice koje pokreće seksualna požuda; serijske ubice motivisane
zabavom (uživanje) i oni čija je primarna motivacija za ubijanje osjećaj moći/
kontrole. Vizionare karakteriše gubitak kontakta s realnošću, u vidu fantazija ili
halucinacija o tome da trebaju ubiti u ime Boga ili đavola. Misionari se od vizi-
onara razlikuju po tome što obično ne pate od neke psihoze, već ih vode čvrsta
uvjerenja usmjerena protiv određene grupe ljudi. Na primjer, oni mogu ubijati
imigrante, prosjake, prostitutke, osobe druge rase, homoseksualce i slično. Na
taj način, smatraju kako će društvo očistiti od „bolesti’’, „truleža’’, „devijacije’’
ili „patologije’’, odnosno od „pokvarenosti’’ koje „neminovno potiče’’ od siro-
mašnih, osoba druge nacionalnosti ili seksualnog opredjeljenja itd. Holmes i
Holmes (1998) navode da nakon vizionarskih ubistava počinilac ostavlja svoje
oružje uz žrtvu, te njenu razbacanu odjeću i ostale stvari koje je posjedovala i
nosila. Isti autori zapažaju da je, nakon misionarskih ubistava, oružje sklonjeno,
a u većini slučajeva grlo žrtve prerezano. Serijska ubistva usljed potrebe za pri-
bavljanjem materijalne dobiti i omogućavanja ugodnog životnog stila („na viso-
koj nozi’’), zasnivaju se većinom na trovanju. Česta su među ženama–serijskim
ubicama. Serijske ubice koje pokreće seksualna žudnja često unakaze i iskasape
tijelo žrtve, te ga sakriju. Ovakav tip ubistva praćen je višestrukim vaginalnim
penetracijama i manuelnim davljenjem žrtve. Sličan je slučaj sa ubistvima pota-
knutim ubičinom nezaustavljivom potrebom za užitkom i zabavom ili težnjom
ka moći/kontroli. U posljednja dva slučaja, naročito je prisutno mučenje tipa
zasijecanja kože, gašenja opušaka po tijelu žrtve itd.

Jedno od najvećih masovnih ubistava u SAD desilo se 16. aprila 2007. go-
dine na Institutu politehnike u Virdžiniji. Student azijatskog porijekla je upu-
cao 32 i ranio 17 ljudi tokom dva sata agonije, na dva različita mjesta u kam-

pusu univerziteta.2 Nakon toga, izvršio je samoubistvo. Inače, poznato je da je
pomenutom počiniocu dijagnostikovan anksiozni poremećaj, zbog kojeg je pri-
mao određenu terapiju i specijalnu pomoć tokom školovanja. Poznat je i Puerto
Hurako masakr, koji se odvijao na ulicama jednog sela u Španiji, 26. avgusta
1990. godine.3 Počinioci su bili braća, koja su puškom ubili devetoro i ranili još
šestoro prolaznika. Na kraju su uhvaćeni na aerodromu, sa kojega su planirali
poletjeti i na taj način pobjeći od policije.

Tipično nekontrolisano ubistvo dogodilo se u Engleskoj, 2. juna 2010. go-
dine. Ubica je bio usamljeni gangster koji je svoj čin izveo na sljedeći način: u
prvom mjestu u koje se odvezao ubio je svog brata blizanca, potom je otišao
u kuću porodičnog advokata koga je takođe ubio, te je vozio do trećeg mjesta
gdje je upucao dvoje taksista, a u međuvremenu pucao na lokalno stanovniš-
tvo.4 Ovdje je riječ o nekontrolisanom ubistvu (tj. ubistvima), jer je počinitelj
obišao nekoliko različitih mjesta, nije imao period mirovanja, već je nastavljao
dalje, a ukupan broj žrtava bio je značajno veći u odnosu na podatak prikazan
u tabeli 1 (minimum dvije žrtve).

Jedan od primjera gdje je serijski ubica bio jedan čovjek, koji nije bio bije-
lac i koji je ubijao žene vezan je za Indijanu, saveznu državu SAD. Ovaj počini-
lac uhvaćen je 2014. godine, a pripisuje mu se sedam ubistava, koje je počinio
nakon što je pušten iz zatvora u kojem je završio jer je bio osuđen za fizičko i
seksualno nasilje nad djevojkama.5 Zapravo, iz zatvora je izašao kao seksualni
prestupnik niskog rizika za recidiv (tj. povratak starim zločinima). Dakle, ovaj
slučaj odnosi se na prelazak počinioca na teža kriminalna djela, za koja je veza-
na seksualna žudnja kao primarna motivacija.

Primjer serijskih ubistava koje je počinilo više osoba jeste slučaj koji se
desio u Rusiji. Bivša vaspitačica 40-ih godina, njen suprug stomatolog 30-ih
godina i njihove dvije kćerke (od kojih je jedna iz prethodnog braka, a druga
maloljetnica) ubili su najmanje 30 osoba u periodu od šest godina.6 Zapravo,
glavni počinilac bila je vaspitačica koja za sebe kaže da je rođena da bi ubijala,
a cijela porodica opisuje seriju ubistava i pljački kao uobičajenu aktivnost, po-
put svakodnevnog odlaska na posao. Porodica je često putovala, te se povreme-
no zaustavljala kako bi „odradila posao’’. Na osnovu istrage i ispitivanja (2013.
godine), ispostavilo se da je glavna motivacija koja leži iza ovih ubistava bila
pribavljanje velike količine oružja i novca. Ovi počinitelji spadaju u kategoriju
organizovanih ubica, jer su posmatrali i pratili svoje žrtve, znajući da imaju
mnogo oružja i/ili novca.

Shodno frekvencijama i procentima izračunatim na osnovu baze podataka
o serijskim ubicama, koja je u posjedu Univerziteta Redford (u njoj su podaci o

1 http://www.washingtonpost.com/wp-dyn/content/article/2007/04/16/AR2007041600533.html
2 http://www.libertaddigital.com/opinion/fin-de-semana/la-matanza-de-puerto-hurra-

co-1276230500.html
3 http://www.bbc.com/news/10259982
4 http://edition.cnn.com/2014/10/22/us/indiana-serial-killer-suspect/index.html
6 http://www.dailymail.co.uk/news/article-2423451/Russian-serial-killer-family-murde-

red-30-people-including-women-children.html

4968 serijskih ubica i 11680 njihovih žrtvi), u SAD je najviše serijskih ubica za-
bilježeno u periodu od sredine sedamdesetih godina do 2000. godine (Aamodt
2015). Nadalje, od 1950. godine, udio bijelaca u ukupnom broju serijskih ubica
kontinuirano opada, a od 1990. godine prednjače crnci. Na uzorku od 260 se-
rijskih ubica, utvrđeno je da je prosječni IQ jednak M = 94.8, a medijana količ-
nika inteligencije Mdn = 86.0. Dakle, distribucija količnika inteligencije u ovoj
populaciji je desno (pozitivno) asimetrična, što znači da je varijabilnost ovog
količnika veća kod onih koji imaju natprosječnu inteligenciju. Najniži izmereni
IQ u ovom uzorku bio je 54, a najviši 186. Nešto je više bilo organizovanih, u
odnosu na neorganizovane serijske ubice, dok bi se mali broj (ostatak) ispita-
nika mogao klasifikovati kao mješoviti tip serijskog ubice. Nešto više je onih
serijskih ubica koje nisu silovale svoju žrtvu prije smrti, a značajno veći broj
onih koji nisu imali polni odnos sa žrtvom nakon njene smrti. Između 22 i 23%
serijskih ubica imalo je iskustva u vojsci. Kada se kontroliše efekat veličine po-
pulacije svake države, ubjedljivo najviše serijskih ubica bilo je iz SAD, potom iz
Australije, Kanade, Engleske, Škotske i Južne Afrike. Zabilježen je i zanemarljiv
udio serijskih ubica u populaciji sljedećih država: Kine, Indije i Brazila. Žrtve
su većinom bjelkinje, prosječne starosti oko 30 godina. Najviše je žrtava koje
su upucane, potom onih koje su udavljene, izbodene, pretučene i otrovane (sve
prema Aamodt 2015).

Na osnovu Beasleyeve (2004) studije slučaja sedam serijskih ubica, može se
utvrditi sljedeće: starost počinilaca u vrijeme prvog ubistva kretala se od 16 do
35 godina; prosječna dob iznosila je M = 27, odnosno Mdn = 26 godina; četvoro
su označeni kao psihopate, sa naglašenom kriminalnom prošlošću i isto toliko ih
je konzumiralo neku od psihoaktivnih supstanci; dok je najčešći primarni motiv
koji se nalazio u pozadini ubistava ovog uzorka bio seksualne prirode (potom
materijalne, pa emocionalne – u smislu bijesa, osvete i slično kao glavnog pokre-
tača). Raspon broja žrtava bio je 3–17, u prosjeku M = 6.70 (Mdn = 5).

Žene kao serijske ubice

Prototip serijskog ubice u očima  javnosti podrazumijeva inteligentnog
muškarca mlađe odrasle dobi, koji se uz to odlikuje fizičkom snagom, izdržlji-
vošću, strpljivošću i proračunatošću. Međutim, kako je već ranije rečeno, među
serijskim ubicama ima i žena. Posljednje dvije decenije, sociokulturalne norme
su postale nešto propusnije i labavije, i to u korist žena: u mnogim zapadnim
zemljama one imaju ista prava kao muškarci, a sve više se bave poslovima koji
su do nedavno bili rezervisani isključivo za muškarce. Ovdje je ključnu ulogu
odigrala industrijska revolucija, a tranzicija u postmoderno društvo pružila po-
godno tlo za dalje reinterpretacije rodnih uloga. Prije se smatralo da su žene
manje inteligentne i sposobne u odnosu na muškarce (otuda i naziv „slabiji
pol’’), te im se nije davalo dovoljno prilika da se okušaju u vojnoj, policijskoj

i državnoj službi (Perri i Lichtenwald 2010). Slično, smatralo se da su svi psi-
hopati/sociopati muškarci i da su kriminalna djela gotovo uvijek počinjena od
strane muškaraca. Ovdje treba primijetiti da je, u isto vrijeme kada je isticana
negativna strana stereotipa uloge žene, postojalo i njeno pozitivno stereotipizi-
ranje s aspekta kriminaliteta.

Danas određeni broj žena aktivno participira u vojnim aktivnostima, a neza-
nemarljiv broj žena zaposlen je pri policijskim i pravosudnim organima. Nadalje,
u istraživanju koje je proveo Grann (2000) u Švedskoj na uzorku od 72 osuđeni-
ka, utvrđeno je da 31% osuđenih muškaraca ispunjava kriterijume za psihopatiju,
dok je to slučaj sa 11% osuđenih žena. Na većem uzorku žena koje su počinile
neki zločin i bile osuđene (N = 528), Vitale i saradnici (2002) utvrdili su da je
procenat onih sa psihopatijom 9%. Isti autori upozoravaju da bi ovaj procenat
mogao potcijeniti stvarni udio žena sa psihopatijom u populaciji osuđenih žena.
Mogući razlog je da su psihološki instrumenti (skale i inventari) za mjerenje ste-
pena psihopatije prilagođeni muškarcima, ali ne i ženama. Dakle, premda je sto-
pa psihopatije među ženama niža od one kod muškaraca (u uzorcima počinilaca
kriminalnih djela), psihopatija je prisutna kod ovog profila žena.

Scott (2008) je ponudila statističke podatke za serijska ubistva počinjena
od strane žena u SAD, u periodu od 1790–1999. godine. Po učestalosti i s ob-
zirom na ukupnu populaciju ove zemlje, serijska ubistva počinjena od strane
žena bila su najčešća u periodu od 1910–1929. godine. Scott (2008) je uzela u
obzir i podatke iz još dužeg vremenskog perioda (od 1600. do 2003. godine),
prikupljenih u različitim dijelovima svijeta. Rezultati su sljedeći: ubjedljivo naj-
češće korištena metoda ubijanja od strane žena je trovanje, potom utapanje, pa
korištenje vatrenog oružja; najčešće žrtve ubistava unutar porodice (i vezanih
za porodicu) su muževi, ljubavnici i druge žene; najčešće žrtve nevezane za po-
rodicu su pacijenti i starije osobe o kojima su se ove žene brinule i njegovale ih;
više od 80% žena nema istoriju prethodnih hapšenja; više od tri četvrtine žena
ubijale su i muškarce i žene, a najviše serijskih ubistava od strane žena desilo se
u SAD. Inače, po podacima kojima raspolaže Aamodt (2015), udio žena među
serijskim ubicama u SAD, i to između 1900. i 2010. godine, je 8.9%. U ostalom
dijelu svijeta, 11.8% serijskih ubica su žene (Aamodt 2015).

Dakle, učestalost žena među serijskim ubicama je niža, a i modus operandi
se razlikuje u odnosu na muškarce (koji se više koriste oružjem, te ubadanjem
i davljenjem žrtve).

Teroristi: masovne ili nekontrolisane ubice?

Posebna grupa počinilaca, koja ima karakteristike masovnih i nekontroli-
sanih ubica, je grupa terorista. Priprema za teroristički napad više se odnosi na
biranje odgovarajućeg profila lokacije (javni prostor kojim prolaze ili na kojem
se zadržava veliki broj ljudi). Sama priprema slična je, po svojoj kompleksnosti,
planiranju serijskih ubistava.



38 | Antropologija 16, sv. 3 (2016)

Nekoliko je dimenzija terorizma (Victoroff 2005): broj počinilaca (jedan ili
grupa terorista), pokroviteljstvo/naručioci (naručilac je određena organizacija
koja djeluje na širem području tj. internacionalno, unutar granica neke države
ili lokalno, ali teroristički akt može biti rezultat i individualnog finansiranja);
odnos prema vlastima (protivdržavni, separatistički akt, akt protiv vlade ili te-
roristički akt u korist vlade/države); područje (unutardžavna teritorija ili tran-
snacionalni prostor); religijska/duhovna motivacija (religioznog ili sekularnog
tipa); vojni status (civilnog, vojnog ili paravojnog karaktera); politička ideolo-
gija (desnica/fašizam, ljevica/socijalizam ili anarhizam); finansijska motivacija
(materijalna dobit nasuprot čistom idealizmu); volja za umiranje (nesuicidalni
nasuprot suicidalnom terorističkom aktu); meta (npr. državno vlasništvo, mase
ljudi, ali i pojedinačne osobe), metodologija (bacanje bombi, kidnapovanje/uzi-
manje talaca, ubijanje, silovanje, masovno trovanje, sajberterorizam, bioterori-
zam...) i uloga u hijerarhiji (sponzor, lider, pripadnik srednjeg nivoa hijerarhije
ili sljedbenik).

Hudson (1999) tvrdi da je nemoguće sastaviti jedinstven profil teroriste,
zato što dolaze iz različitih socioekonomskih klasa, različitih su profesija, te na-
cionalne, vjerske i etničke pripadnosti. Njihova ličnost i ostale karakteristike su
takođe slične onima kod ljudi iz opšte populacije. Dakle, podjednako variraju
i nije moguće izdvojiti jedinstvenu osobinu ili skup karakteristika koji bi jasno
razlikovao potencijalne teroriste od ostalih ljudi u opštoj populaciji.

U psihološkom smislu, ličnost, motivacija i ponašanje teroriste se mogu
predstaviti u hipotetičkom prostoru koji čini šest sljedećih dimenzija (Victoroff
2005): test realnosti (psihotični vs. nepsihotični misaoni tok); temperament (ti-
pičan ili netipičan za datu kulturu, traženje uzbuđenja, traganje za identitetom,
podložnost uticaju harizmatičnog vođe, osvetoljubivost, osjetljivost na poni-
ženje, depresivnost, iritabilnost, anksioznost...); socijabilnost (antisocijalno vs.
prosocijalno ponašanje i mišljenje); kognitivni stil (tipičan ili atipičan za odre-
đenu kulturu; niska ili visoka kognitivna kompleksnost; nedostatak tolerancije
za neodređenost); mentalni kapacitet (poremećaj kontrole impulsa, problemi sa
izvršnim mentalnim funkcijama), dominacija (sljedbenik ili lider/vođa).

Velika većina terorista su muškarci, a žene obično služe kao dodatna podrš-
ka i pomoć oko organizovanja terorističkih činova (Hudson 1999). One se veći-
nom brinu oko smještaja terorista i njihovih pomagača, pružaju im medicinsku
pomoć, kuvaju, peru i održavaju čistoću prostora u kome borave teroristi.

Terorizam se obično objašnjava (Borum 2004): teorijom instinkata (po ovoj
teoriji, teroristički akt smatra se rezultatom obrnutog nagona smrti, usmjere-
nog od sebe ka drugima), modelom frustracije-agresije (pretjerana frustracija
zahtijeva ventil kroz koji će se ispoljiti, što rezultira agresivnim, nasilnim pona-
šanjem), kognitivnim teorijama (kod određenih terorista pronađen je kognitiv-
ni deficit tipa preosjetljivosti na naizgled neprijateljske stimuluse iz okoline, na-
ročito one interpersonalne prirode; kao i nesposobnost za nenasilno rješavanje
problema i konflikata), teorijom socijalnog učenja (ponašanje koje je nagrađeno

ili potkrijepljeno ponavlja se, a ono koje je kažnjeno se polako napušta) i biološ-
kim faktorima (nizak nivo serotonina; niska opšta fiziološka aktivnost organiz-
ma; deficit u funkcionisanju frontalnog režnja mozga, zaduženog za egekutivne
funkcije kao što su planiranje, organizacija, kontrola, započinjanje i izvođenje
svrsishodnih aktivnosti).

Istraživanje koje je provela Miller sa svojim saradnicima (2011) obuhvatilo
je 142 terorističke grupe koje su operirale na prostoru SAD. Rezultati su slje-
deći: više od pola ovih grupa postoji (ili je postojalo) jednu godinu ili manje;
njih 86% imaju svoje baze u SAD, a samo 14% su internacionalnog karaktera;
najviše ih je u Kaliforniji i Njujorku; najčešće broje do 100 članova (u čak 70%
slučajeva); njihova dominantna ideologija najčešće je etnonacionalizam/separa-
tizam, slijede individualne ideologije (tipa ekstrmnog zagovaranja protivratne
politike i prava životinja), pa stajališta ekstremne ljevice, pri čemu su najrjeđa
stajališta ekstremne desnice i religijska ideologija; a unutar terorističkih akata
koje obilježavaju religijska uvjerenja, najviše je onih koji su počinjeni pozivajući
se na hrišćanstvo, potom na judaizam, pa na islam. U istom istraživanju, utvr-
đeno je da su ciljevi terorističke grupe najčešće bili političke, potom socijalne,
te ekonomske, a najrjeđe religijske prirode.

Primjer terorističkog akta je bombaški napad koji se desio 19. juna 1985.
na frankfurtskom aerodromu. Poginule su tri osobe, a ranjeno je njih 42.7 Riječ
je o jednom od najprometnijih aerodroma u Evropi koji se prvi put suočio sa
ovakvim događajem. Kasnije, tokom istog dana, anonimna dojava o postavlje-
noj bombi upućena je osoblju aerodroma u Minhenu. Ispostavilo se da je bila
lažna, što se uklapa u osnovni obrazac domino-efekta karakterističnog za ova-
kve vijesti: još neko se odvaži da izvrši teroristički napad ili se dobijaju lažne
dojave i prijetnje ili pak ista organizacija koristi sveopštu pometnju i strah da bi
pripremila i izvršila još neki teroristički akt. Takođe se dešava da prva bomba
bude mamac za organe sigurnosti, medicinsko osoblje, novinare i slično, te da
teroristi računaju na učinak druge bombe, koja je tempirana tako da se aktivira
neko vrijeme nakon prve. Posljedično, da uzorkuje još brojnije žrtve.

Kriminalističko i psihološko profiliranje serijskih ubica

Prema modelu koji je razvio FBI (Douglas i dr. 1986; Ressler i dr. 1988),
kriminalističko (uključujući i psihološko) profiliranje serijskih ubica sastoji se
od šest etapa: etapa prikupljanja i organizovanja ulaznih podataka (eng. pro-
filing inputs stage), etapa odlučivanja o modelima koje je najbolje koristiti pri-
likom procesa profiliranja (eng. decision process models stage), etapa procjene
zločina (eng. crime assessment stage), etapa koja se odnosi na već formirani
kriminalni profil (eng. criminal profile stage), etapa istrage (eng. investigation

7 http://www.nytimes.com/1985/06/20/world/bomb-at-frankfurt-airport-kills-3-and-wo-
unds-42.html

stage) i etapa razumijevanja cijelog zločina i počinioca, nakon njegovog hapše-
nja (eng. apprehension stage). Nešto jezgrovitiji prevod šest etapa kriminalnog
profiliranja ponudili su Rašić i njeni saradnici (2012): ulazni podaci za pro-
filiranje, modeli donošenja odluka, procjena zločina, profil počinitelja, istraga
(kriminalističko istraživanje) i hapšenje.

Prva etapa obuhvata razmatranje: fizičkih dokaza, položaja u kojem je za-
tečeno tijelo, korištenog oružja, viktimologije (navike, struktura porodice, pol,
dob i zanimanje žrtve, kao i mjesto gdje je posljednji put viđena živa), rezultata
autopsije (vrijeme proteklo od trenutka smrti, uzrok smrti, seksualne i fizičke
povrede), sadržaja preliminarnog policijskog izvještaja (ko je dojavio da je vi-
dio ili svjedočio zločinu i kada, kakav je kraj u kome je zločin počinjen – koja
socioekonomska klasa živi u ovom dijelu mjesta/grada i koja je stopa krimina-
liteta u tom području), kao i fotografija sa mjesta zločina (Douglas i dr. 1986).
Ovom spisku mogu se dodati podaci o psihoseksualnim sklonostima žrtve, nje-
nom ranijem (eventualnom) kriminogenom ponašanju, te posljednjim aktivno-
stima žrtve (Rašić i dr. 2012).

U drugoj etapi, zločini se pokušavaju klasifikovati, tj. odrediti je li zaista
već moguće pretpostaviti da je riječ o serijskim ubistvima, koliki je rizik vezan
za žrtvu i počinioca, ima li opasnosti od eskalacije nasilja, kao i koji tip lokacije
i period dana bira počinilac. Rizik vezan za žrtvu (eng. victim risk) može biti
visok, umjeren ili nizak, imajući u vidu životne navike, fizički izgled, starosnu
dob i mjesto stanovanja žrtve (Douglas i dr. 1986). Ukoliko počinilac bira dje-
vojke koje pohađaju privatne srednje škole, koje žive van roditeljskog doma i uz
to imaju mnogo vannastavnih aktivnosti, djevojke ovog profila u mjestu po ko-
jem serijski ubica operira su pod visokim rizikom da budu napadnute. S druge
strane, muškarci i djevojke koji žive sa roditeljima i pohađaju neku od državnih
srednjih škola prati nizak rizik. Rizik vezan za počinioca (eng. offender risk)
odnosi se na vjerovatnoću njegovog hvatanja na datom mjestu i u dato vrijeme.
Isto tako može biti visok, umjeren ili nizak. Zapravo, serijski ubica se u odre-
đenom stepenu izlaže, odnosno krije od pogleda drugih ljudi. Ako on operira
noću, i to na mjestima koja su mračna i nenaseljena, njegov rizik usljed neizla-
ganja je, dakle, veoma nizak. Međutim, ukoliko ubija tokom dana, na mjestima
kao što su javni prostori, rizik se povećava. Kao što je rečeno, bitno je procije-
niti i eskalaciju nasilnog ponašanja. Neke serijske ubice mogu početi s fizičkim
napadom određene osobe, nastaviti silovanjem druge osobe i „napredovati’’ do
počinjenog homicida u narednim slučajevima.

Faktori lokacije bitni su, pored ostalog, zbog geografskog profiliranja serij-
skih ubistava. Ovom vrstom profiliranja, može se doći do mjesta gdje ubica
živi, radi ili provodi veći dio svog vremena, a sve na osnovu prostornog raspo-
reda mjesta zločina, udaljenosti između njih i saznanja o tome da neki počinio-
ci vode računa o tzv. tampon zoni (eng. buffer zone) oko mjesta u kojem žive, u
kojoj ne ubijaju (Levine 2005; Rossmo 2000). Faktor vremena je važan podatak
koji se koristi za postavljanje hipoteza o tome da li je serijski ubica u radnom

odnosu, da li je povučen i usamljen ili otvoren i eksponiran, da li je negdje
blizu mjesta zločina (u slično vrijeme) platio putarinu, gorivo, kupio hranu ili
cigarete, otišao do bankomata, kupio autobusku kartu i slično. U ovoj etapi na-
staje relativno dobro utemeljen preliminarni profil serijskog ubice.

U trećoj etapi profil se validira, na osnovu dodatnih razmatranja dinamike
ubijanja i izgleda mjesta zločina. Posebna pažnja posvećuje se motivaciji poči-
nioca i određivanja tipa serijskog ubice kojem on pripada.

U narednoj etapi, profil se revidira s obzirom na nova saznanja i dokaze, te
se u njega uključuju utemeljene pretpostavke o konkretnijim, pobližim karakte-
ristikama počinioca: specifične navike, uvjerenja, vrijednosti, fizički izgled, tip
vozila koje koristi (ukoliko ga ima) itd.

U pretposljednjoj etapi dolazi do  identifikacije, praćenja  i eventualnog
hapšenja serijskog ubice. U nekim slučajevima, on priznaje da je počinio djela
za koja se tereti. U drugim slučajevima, ubica izmiče organima gonjenja. Deša-
va se i da profiliranje podbaci, ako su zaključci doneseni naprečac i ako profil
nije redovno revalidiran.

U zadnjoj, šestoj etapi, provodi se detaljan intervju sa počiniocem, kako bi
se provjerila valjanost kriminalnog (i psihološkog) profila serijskog ubice. Uko-
liko je profil imao visoku prediktivnu moć, on se može koristiti kao pomoć-
no sredstvo prilikom analize budućih slučajeva, sa sličnim karakteristikama.
Naravno, ova etapa nastupa ukoliko je počinilac uhapšen. Ako nije priveden
licu pravde i zakona, kriminalističko profiliranje je i dalje ograničeno na pret-
hodne etape.

Po mišljenju Woodwortha i Portera (1999), prilikom kriminalističkog pro-
filiranja treba se rukovoditi kako deduktivnim (racionalnim), tako i induktiv-
nim (empirijskim) pristupom. Prvi pristup polazi od prikupljenog materijala
i dokaza sa mjesta zločina, koji se objektivno i kritički razmatra, u cilju utvr-
đivanja načina na koji počinilac ubija, te njegovog karakterističnog „potpisa’’
(npr. Turvey 1998). Drugi pristup polazi od prethodno prikupljenih statističkih
podataka vezanih za serijske ubice i o počiniocu koji je trenutno  u žiži pažnje
zaključuje se na osnovu profila tipičnog izvršioca date vrste kriminalnih djela.
Drugim riječima, bit induktivne metode jeste utvrđivanje zajedničkih osobina
počinilaca u datom vremenu i na datom prostoru, kako bi se, bazirajući se na
dobijenim srednjim vrijednostima, izveli zaključci o tipičnom počiniocu (Ma-
rinković i Stevanović 2014).

Woodworth i Porter (1999) naglašavaju FBI-eve preporuke koje se sasto-
je u identifikaciji i sticanju uvida u tri aspekta zločina serijskih ubica: modus
operandi, svojevrsni „potpis’’ počinioca (eng. signature) i izvođenje ubistava, uz
skrivanje jednog dijela tragova i nenamjernog ili namjernog ostavljanja drugog
dijela dokaza (eng. staging of a crime). Posljednji aspekt se, dakle, odnosi na
namještanje mjesta zločina. Modus operandi je površniji aspekt u odnosu na
„potpis’’ počinioca. „Potpis’’ serijskog ubice više je pod uticajem motivacionog
i emocionalnog domena ličnosti serijskog ubice i relativno je stabilna karakte-

ristika počinioca. S druge strane, modus operandi se može mijenjati, s obzirom
na situaciju, oružje i opremu kojom serijski ubica raspolaže, kao i s obzirom
na karakteristike same žrtve. Posljednji aspekt odraz je svojevrsne kriminalne
kreativnosti, domišljatosti, opreznosti i mudrosti serijskog ubice. Canter (2000)
upozorava da dokazi sa mjesta zločina često budu nepotpuni i dvosmisleni, te
zaključci izvedeni na osnovu njih nisu ništa drugo nego donekle potkrijepljene
spekulacije o samom zločinu i njegovom počiniocu.

Psihološko profiliranje okosnica je kriminalističkog profiliranja, a u prinici-
pu ga provode forenzički psiholozi i psihijatri. Postoji mogućnost da psiholozi
budu pretjerano oprezni tokom donošenja zaključaka, čime profiliranje traje
duže i pruža manje informacija i uputstava za dalje postupke organa gonjenja.
Isto tako, postoji određena vjerovatnoća da psihijatri pretjerano patologizuju
počinioca, proglasivši ga npr. psihopatom, shizofreničarem ili osobom sa para-
noidnim idejama (iako ne ispunjava dovoljan broj kriterijuma za antisocijalni
poremećaj ličnosti). Pored toga, čini se da se psiholozi više oslanjaju na dimen-
zionalni pristup (npr. utvrđuju stepen mentalne poremećenosti počinioca), a
psihijatri na tipološki pristup (ubica ili ima ili nema određeni psihički pore-
mećaj). U istraživanju koje se bavilo uporedbom kliničkih psihologa i psihija-
tara sa stručnjacima u oblasti kriminologije (Gudjonsson i Copson 1997), i to
u pogledu tačnosti predloženih profila, utvrđeno je da su klinički psiholozi i
psihijatri uspješniji profajleri od kriminalističara.

Psihološko profiliranje serijskih ubica bi uključivalo argumentovane pret-
postavke o sljedećim domenima njihove ličnosti i ponašanja:

a) percepcija slike o sebi, samopoštovanje (vrednovanje i cijenjenje sebe
kao ličnosti) i opšti osjećaj (ne)kompetentnosti;

b) emocionalna kontrola vs. impulsivnost;
c) socijalna odvažnost vs. bojažljivost;
d) stepen hostilnosti (neprijateljstva);
e) vrsta nasilja (agresije) kojim se ubica najčešće služi (fizičko, emocio-

nalno, seksualno, instrumentalno, reaktivno...);
f ) dominantne potrebe (motivi) koje ga pokreću (potreba za dominaci-

jom, autonomijom, uživanjem, povezivanjem sa žrtvama, makar i na
nasilan način...);

g) stepen konzistentnosti ponašanja od ubistva do ubistva;
h) traženje senzacija, uzbuđenja i avantura (eng. sensation seeking) uz

seksualno rizična ponašanja i ona ponašanja koja život ubice dovode u
direktnu opasnost;

i) odnos prema popularnosti i medijskoj eksponiranosti (prija mu izvje-
štavanje o zločinima koje je počinio, pokušava indirektno komunicira-
ti s medijima, policijom i slično);

j) odnos prema autoritetu (organima gonjenja, roditeljima, nastavnicima...);

k) prag frustracije;
l) stepen moralne (ne)osviještenosti;
m) dominantne emocije, kao što su: ponos, sram, ljubomora, dosada, ga-

đenje, usamljenost, žudnja, povjerenje, mržnja... i
n) stepen u kome žele da izmaknu istrazi ili da budu otkriveni.

Uz pomenute psihosocijalne karakteristike serijskih ubica, potrebno je
procijeniti njihova politička i vjerska uvjerenja, sistem vrijednosti, stavove i
predrasude. Na osnovu pažljivo donesenih zaključaka (ili, na samom početku
profiliranja, operacionalnih/radnih hipoteza), u grubim  crtama se može re-
konstruisati djetinjstvo i odrastanje serijskih ubica. Naime, postoji mogućnost
da sa žrtvama ponavljaju neprijatne scenarije koje su (možda u nešto blažem
obliku) doživljavali tokom svog sazrijevanja. Međutim, sada po njihovom sce-
nariju, sami kontrolišu situaciju i preuzimaju ulogu moći. Na taj način, svete
se društvu za propuštene prilike, nepravde koje su im nanesene i granice koje
su im nametnute. Mitchell i Aamodt (2005) su ispitali incidenciju zlostavljanja
serijskih ubica tokom njihovog djetinjstva. Rezultati ukazuju na to da je njih
50% bilo psihički, 36% fizički, a 26% seksualno zlostavljano, što su brojke koje
su više u odnosu na opštu populaciju.

Tokom izrade psihološkog profila, treba se voditi računa da jedan oblik
ponašanja počinioca može upućivati na različite karakteristike njegove ličnosti.
Stoga ga ne treba razmatrati izolovano od ostalih oblika ponašanja vezanih za
nasilni akt. Na primjer, ako je serijski ubica viđen da direktno prilazi žrtvi („li-
cem u lice’’), to ne znači nužno da je on socijalno dominantan i harizmatičan.
Ako razmotrimo izjavu drugog svjedoka, koji kaže da je ubica pristupio žrtvi
povijenih leđa i pognute glave, sa izraženim crvenilom na licu, pretpostavka o
socijalnoj nadmoći i šarmu mora biti odbačena. Drugi primjer je pronalazak
sređene odjeće u žrtvinom ormaru, te pažljivo poređanih namirnica u njenom
frižideru. Na prvi pogled, profajler bi mogao zaključiti kako je počinilac savje-
stan, disciplinovan i kako pripada grupi organizovanih ubica. Međutim, kada se
uzme u obzir položaj tijela i izgled kreveta u kome je žrtva zatečena, primjećuje
se da je tijelo ostavljeno da visi na jednoj strani kreveta, da su jastuci razbaca-
ni, a pokrivač visi s druge strane kreveta. Sređivanje i ređanje stvari bi moglo
upućivati i na anksioznost ubice usljed opsesivno-kompulzivnog poremećaja,
a izgled samog mjesta zločina (spavaće sobe) na aljkavost, bijes ili nedostatak
kontrole impulsa. Slijedi primjer u kome su korektno određene karakteristike
ličnosti počinilac i način njegovog kriminalnog djelovanja. Nakon što je po-
sjetom mjesta zločina utvrđeno da je ubica oprao, pa pokrio tijelo svoje žrtve,
dvaput zaključao ulazna vrata, ostavio ključ ispod otirača i odnio ostatke hrane
sa stola u kantu za smeće, zaključeno je da je osjećao kajanje i da sistematično
pristupa svojim žrtvama. Ovaj zaključak potkrijepljen je i narednim ubistvom,
gdje je zatečen zagrljeni par u ležećem položaju, prekriven istim pokrivačem.
Njihovi mobilni telefoni su ugašeni, a tragovi krvi obrisani sa poda krpom koja
je odložena u kantu za smeće.

Hazelwood i drugi (1995) istakli su dvije široke grupe ključnih osobina
uspješnih profajlera – sposobnost za duboko razumijevanje uma serijskih ubi-
ca (uz obavezno poznavanje opšte psihologije) i veliko iskustvo u istraživanju
ovakvih zločina (koje, po njihovim riječima, ne može zamijeniti nikakvo obra-
zovanje/edukacija, makar bilo veoma dugo i ozbiljno). Marinković i Stevanović
(2014) avode da je neophodno da profajler poznaje uticaj socijalnih, bioloških i
ostalih faktora na abnormalno ponašanje izvršilaca kriminalnih djela. U vezi s
tim, objašnjavaju da neprilagođeno ponašanje nekome može biti norma, uz koju
odrasta i počinje da vjeruje kako je npr. zlostavljanje dio normalnih odnosa.

Kritički odmak, zaključci i preporuke

Masovne, nekontrolisane i serijske ubice mogu biti različite starosne dobi,
oba pola, te etničke, vjerske i rasne pozadine. Statistike pokazuju da najviše se-
rijskih ubica djeluje u SAD. Nekoliko je mogućih objašnjenja: postojanje velike
količine oružja i zakonski zagarantovane dostupnosti i slobode njegovog posje-
dovanja i nošenja; veličina teritorije Sjedinjenih Američkih Država uz benefite
slobodnih internacionalnih putovanja koje sa sobom nosi posjedovanje američ-
kog pasoša; te reputacija ove zemlje kao najveće svjetske velesile ali i države sa
militantnom kulturom i socijalnom atmosferom.

Nisu sve ubice ovih profila psihopate ili sociopate (tj. osobe sa antisocijal-
nim poremećajem ličnosti), niti su svi počinioci iz ove grupe fizički i seksual-
no zlostavljani tokom njihovog djetinjstva. Nisu sve serijske ubice iste, dakle,
postoji manja ili veća varijabilnost u njihovim osobinama ličnosti, ponašajnim
obrascima (eng. behavioral patterns) i motivaciji. Kako postoji interindividual-
na, tako je prisutna i intraindividualna varijabilnost kod ovih počinilaca. Dakle,
oni neće počiniti sve zločine na identičan način, premda se kroz sve zločine
povlači karakterističan „potpis’’ ovih ubica. Period mirovanja, odnosno neak-
tivnosti serijskih ubica može se razlikovati od počinioca do počinioca, kao i
kod samog serijskog ubice, u različitim vremenskim tačkama.

Proces profiliranja, bilo da je rađen od strane renomirane, internacionalno
priznate organizacije, ili neke lokalne policijske uprave, treba razmotriti kritički
i uvijek ispitati njegovu pouzdanost, valjanost i korisnost. Objektivna evaluacija
je, stoga, neizostavan dio procesa kriminalnog profiliranja.

Nekada je teško napraviti razliku između masovnih i nekontrolisanih se-
rijskih ubica, te bi ih valjalo smjestiti u jednu kategoriju („razjarene/podivljale
ubice’’), u okviru koje bi se, prilikom profiliranja, naznačilo da ubica više od-
govara masovnom ili nekontrolisanom tipu i objasnilo kako je došlo do ovakve
karakterizacije.

Takođe, dihotomna klasifikacija serijskih ubica nije dovoljno fleksibilna da
bi prerasla u sveobuhvatan okvir za profiliranje serijskih ubica. Stoga međuka-
tegorija „mješoviti tip’’ mora uvijek biti uzeta u obzir, sa dodatnom zabilješkom

kojom bi bilo konstatovano da serijski ubica eventualno „naginje’’ organizova-
nom, odnosno neorganizovanom tipu.

Posebnu pažnju treba posvetiti metodologiji profiliranja  žena–serijskih
ubica. Timovi koji rade na pravljenju ovakvog profila morali bi uključivati bar
jednu ženu. Ako strukturisani  ili polustrukturisani intervjui sa muškim serij-
skim ubicama nisu prilagođeni ženama, potrebno ih je revidirati, kako bi se
izbjegle pogrešne procjene i neodgovarajući zaključci.

Profile terorista treba koncipirati tako da se uzme u obzir vrsta teroristič-
kog napada, uz pripadajuću motivaciju i cilj ovakvog napada. Nakon toga, bilo
bi prihvatljivo napraviti specifične profile političkih, državnih, antidržavnih,
vjerskih i sličnih terorista. Profile bi, nadalje, trebalo posebno napraviti za in-
dividualne teroriste, a zasebno za grupe terorista (tj. terorističke organizacije i
izvršioce koji ubijaju u njihovo ime).

Svaki profajler treba biti svjestan svojih granica prilikom izrade i izvješta-
vanja o profilu nekog ubice. Stoga bi trebao raditi na smanjivanju stepena svoje
samodopadnosti, omnipotentnosti, dominantnosti,  narcisoidnosti, sebičnosti i
osjećaja vlastite važnosti. Svakog trenutka, trebao bi biti svjestan da je dio tima,
da treba razmjenjivati svoja razmišljanja, pretpostavke, informacije do kojih je
došao i zaključke sa drugim članovima svoje ekipe.

Na kraju, važno je redovno ažurirati baze podataka masovnih, nekontroli-
sanih i serijskih ubica, koje sadrže što više informacija o njima. Ovo je posebno
bitno za preciznost i valjanost induktivne metode profiliranja.

Selman Repišti

Criminal profiling and the phenomenology of mass, spree and
serial murders

Abstract: Mass, spree and serial killers occupy an important place in contemporary
mass culture. In the first place, „the seventh art’’ (movies and especially TV series) is
credited with such an anti-reputation. A phenomenon, that is available to broad mass-
es, is susceptible to misinterpretations, generalizations as well as stereotyping. Hence,
traits and behavioral characteristics of mass, spree, and serial killers are surrounded by
myths and insufficient understanding of their true essence and phenomenology. There-
fore, the first aim of this paper is to present and explain the chief definitions of the
main terms with regard to homicides. Further, to display statistical data and results of
the previous research, in order to bust myths on mass, spree, and serial killers. Special
emphasis was placed on the third aim: describing the process and contents of criminal
profiling, while highlighting its psychological aspect. In addition, women-serial killers
were described as well as terrorists, as distinct category of offenders.

Keywords: mass killers, spree killers, serial killers, profiling, victimology, forensic psy-
chology, homicide, terrorism.


